ČUVAJTE SVOJE PORODICE OD VATRE!!!

Hvala Allahu, dž.š., Gospodaru svih svjetova, koji je nam je lijepe stvari halalio (dozvolio), a ružne stvari haramio (zabranio). Neka su salavat i selam na Poslanika Muhammeda, a.s., i na njegovu, od harama čistu, porodicu.


Draga moji muslimani! Pretprošle hutbe smo govorili o tome da su nekima od nas naši supružnici i naša djeca neprijatelji. Danas ćemo, akobogda, nastaviti govor na tu temu, pri čemu ćemo se dotaknuti jednog velikog problema kod naše djece, a to je blud. 

Naime, upoznat sam sa činjenicom da naša omladina upražnjava takozvane ''slobodne intimne odnose'', da momci dovode kućama svoje djevojke, da djevojke idu u kuće svojih momaka i to sve uz saglasnost njihovih roditelja, te da neki od njih ulaze u zajednički život bez sklapanja braka. To je danas moderno, kažu naša djeca citirajući moderni zapad, dok su brak, vjera i moral nešto što je zastarjelo i što treba spremiti u korice historije.
Braćo moja! Nekima od nas je dika što mu je sin osakatio nečiju ćerku, a ne mislimo kako se osjećaju njeni roditelji. Nekima od nas nije bitno gdje se naše kćeri smucaju do kasno u noć, jer mislimo da su punoljetne i mogu raditi šta hoće. Braćo moja, ovo što naša djeca rade nije dika i nije razlog ra radost. Ovo je jedna velika katastrofa! Velika bruka i sramota! To nisu slobodni intimni odnosi, to je BLUD. A blud će, kako veli naš dragi Poslanik, a.s., najveći broj ljudi odvesti u Džehennem. A i na Dunjaluku će im prirediti veliko poniženje.
Zato Uzvišeni Gospodar i upozorava: ''Ne primičite se bludu, zaista je to razvrat i ružan put!'' (El-Isra', 32.) Naš Gospodar nije rekao: ''Ne činite blud!'', nego je rekao: ''Nemojte se čak ni približiti bludu!'' Zašto? Zato što je blud vatra, a ko se igra sa vatrom, on se i oprži. A dunjalučka vatra je samo 70. dio džehennemske vatre. Ona ne samo da prži, ona ugljeniše. I zato nas naš Gospodar doziva: ''O vjernici, čuvajte sebe i svoje porodice od vatre, čije će gorivo ljudi i kamenje biti.'' (Et-Tahrim, 6.) Naš Gospodar ne želi da nas kazni. On želi da budemo na Pravom putu. Pitanje je samo šta mi želimo – Uputu ili Vatru.

Vratimo se sada korijenu problema. Nećemo danas govoriti o tome zašto neki od nas čine blud, nego ćemo razmisliti zašto ga čine naša djeca, naši mili sinovi i ćerke.

Kad smo nedavno govorili o našoj djeci, koju smo othranili kao neprijatelje u svojim domovima, rekli smo da su to djeca kojoj smo dali sve osim odgoja i koju smo pustili da ih odgaja ulica, to jest – društvo, džeparac, internet i igrice. Pusti, sine, babu da se odmori! Idi malo igraj se napolju. Uzmi malo igrice, pa se igraj! Evo ti pare, pa kupi sebi nešto. Mi djecu kljukamo materijalnim stvarima, onim čime se duša svakog insana brzo zasiti. A treba li to našoj djeci! NE!!! Oni hoće samo malo našeg vremena, našu pažnju i razgovor.

Da li je to puno? Možemo li im to priuštiti? Ako im možemo sve priuštiti, onda možemo i našu pažnju. Mi obično kažemo: ''Dao sam sve od sebe.'' Problem je baš u tome što mi dajemo sve od sebe, ali ne dajemo sebe lično. I kažemo: ''Dao sam djetetu sve, ne znam šta više da mu dam. Ne znam kako da ga motivišem.'' Dragi moji, djeci ćemo dati i motivaciju i sve ostalo tek onda kada im poklonimo SEBE.

Zato, rodu moj, razgovaraj sa svojim sinom i ćerkom. Ne čekaj da napune 18 godina, pa da im tek onda pričaš o životu, moralu, vjeri i braku. Pusti dijete do 7. godine da se igra, a onda mu do 14. godine budi učitelj, a potom mu do 21. godine budi prijatelj. Djeca brzo rastu i brzo zaboravljaju, pogotovo kada prođu pubertet i kad pomisle da su pokupili svo znanje svijeta. Dok trepneš, napuniše 18 godina. I onda ako im se suprostaviš u nečemu, odoše iz tvoga doma, jer su oni punoljetni i mogu da rade šta hoće. Odoše kao da te nikada nisu ni vidjeli. Zaborave koliko si noći proveo neprospavanih zbog njihovog plača ili njihove bolesti, koliko si puta zbog njih nenaspavan otišao na posao i rizikovao da te u firmi ili na putu nešto satare, koliko si znoja uložio da bi im pružio hranu, odjeću, obuću, knjige, prijevoz i sve ostale ugođaje. Jednostavno spakuju stvari i odoše.

Dragi moji, ako su neki od vas i zakasnili na voz, nemojte gubiti nadu. Imate svoga Gospodara, Koji upravlja svime i Koji sve može, imate sedždu i dovu kao sredstva da do Gospodara dođete, pa tražite uputu za svoju djecu i nemojte zaboraviti – RAZGOVARAJTE S NJIMA! Razgovarajte onako kako samo roditelj sa svojim djetetom može razgovarati.
Uputite svoju djecu da su vanbračni intimni odnosi, ustvari, blud i da je blud strogo zabranjen (haram) i po Allahovom, dž.š., zakonu, a i po zakonu zdravog razuma. Ako su stasali za normalnu vezu, neka stupe u brak. Mi znamo da oni vole na prečac da rade neke stvari i da nemaju strpljivosti (sabura), ali trebaju da znaju da će jedino u braku imati i Allahovu, dž.š., i vašu, a i zakonsku zaštitu i pomoć.
Molim Dragog Allaha da nas i našu djecu uputi na Pravi put i da nas spasi i od dunjalučke i od džehennemske vatre! Amin!
